
71.

E aôa in quest’emisfero, solo sparso

De ciù sarvæghe e fee de razze umane,

Un Ommo da Liguria ignoto e scarso

De mezi e tribolôu, da sovraumane

Potenze chì diretto, ô l'è comparso

Comme apostolo nêuvo a disturbâne,

E a fâne rinnovâ contro a nemiga

Setta de Cristo forse a lotta antiga!...



72.

Ebben! se mai l'è ne-ô destin prefisso,

Che chì s’intisse, comme a-ô mondo vegio,

Guæra fra Satanasso e ô Crocifisso,

D’Oriente i socii che ne scien de spegio

Ne-o sostegnî a potenza de l'Abisso:

Virtù a-ô contrasto a se conosce megio:

O so sublime ardî dunque imitemmo;

Comme lô combatteivan, combattemmo!...



73.

Seî, che i mezi son duî, che a-i nostri danni

Dêuvia ô nemigo, potestæ e sapienza:

Contro questa se dêuvie astuzie e inganni,

E contro quella ardî, forza e violenza:

Co-a forza guai se suscite e malanni,

Coll’astuzia discordia e diffidenza....

Scì, chi è furbo de noî no cesse mai

De sparze bæghe, e chi è violento, guai.



74.

Che guai tremendi abbattan ô coraggio

Di socii de Colombo e a so costanza;

Che di europei cö popolo selvaggio

A discordia a disturbe a fratellanza!

Violenza e astuzia, replico! ô vantaggio

Nostro ô sta in questo e l'unica speranza:

Queste ne sostegnivan zà uña votta;

Queste ne sostegniàn ne-a nêuva lotta.

